
ҒТАМР:03.41.91 

ӘОЖ: 902.3/902.67 

ТҮРК КЕЗЕҢІНІҢ ҒҰРЫПТЫҚ ЕСКЕРТКІШТЕРІН КЕШЕНДІ 

ЗЕРТТЕУДІҢ МАҢЫЗДЫЛЫҒЫ 

 

Ә. Нұсқабай 

Л.Н. Гумилеев атындағы Еуразия Ұлттық Университетінің докторанты,  

Қазақстан, Нұр-Сұлтан қ. 

е-mail: abdinur82@mail.ru   
 

Аннотация. Мақалада ерте ортағасырларға тән ғұрыптық қоршаулар мен қоршаулардың 

көбіне шығыс жақ қабырғасына іргелес орнатылған тас мүсіндерді кешенді зерттеудің 

маңыздылығы баяндалған. Кіріспеде түрк кезеңіне жататын ғұрыптық ескерткіштердің және тас 

мүсіндердің зерттелу тарихына қысқаша шолу жасалған. Ескерткіштерді зерттеуде тарихи 

сабақтастық мәселесіне көңіл бөліну қажеттігі қарастылылған. Рухани мәдениеттің және 

дүниетанымдық көзқарастардың негізінде қалыптасқан материалдық мәдениет болып табылатын 

ғұрыптық қоршаулар мен тас мүсіндерді зерттеуде кешенді жұмыстар атқарылған жағдайда толық 

ақпаратқа қол жеткізуге болатындығы көрсетілген. 

Кілт сөздер. Түрк, тас мүсіндер, Жайсан, Меркі, ғұрыптық қоршау, археология, ерте 

ортағасыр, ескерткіштер. 

 

КІРІСПЕ 

Түрк кезеңінде ата-бабалар рухын еске алып ас беруге арналған 

ғұрыптық ескерткіштер жасау дәстүрі кеңінен орын алған. Бүгінгі күнге 

дейін зерттелген ғұрыптық ескерткіштерге талдау жасау нәтижесінде түрк 

кезеңінде ғұрыптық қоршау және оба түрінде жасалған екі түрі анықталып 

отыр. Жалпы Еуразия кеңістігіне тараған түрк тайпаларының ғұрыптық 

ескерткіштерінде құрылымдық жағынан ортақ белгілер бары және 

ескерткіштердің жергілікті өзіне тән ерекшеліктері де байқалады. Тас 

мүсіндер ғұрыптық ескерткіштердің құрамдас бөлігі болып табылатындығы 

анық. Дегенмен, зерттеушілердің басым бөлігі түрк кезеңінің тас мүсіндерін 

семантикалық тұрғыда зерттеуге көп көңіл бөлген, ал ғұрыптық құрылыс көп 

жағдайда зерттелмей қалып отырған. Ғұрыптық ескерткіштерді жасауға өз 

уақытында табиғаттың қолайлы ландашафтары таңдап алынғаны анық 

сезіледі. 

Ерте ортағасырларға тән тас мүсіндерді зерттеудің тарихы екі жүз 

жылдан астам уақытты қамтиды. Қазақ даласындағы тас мүсіндер 

жайындағы алғашқы мәліметтер XIX ғ. басында пайда болған. 1856 ж. 

көрнекті ғалым Ш.Ш. Уәлиханов өзінің ғылыми сапары кезінде жолынан 

кезіккен тас мүсіндерге сипаттама берген және мүсіндердің суреттерін 

қағазға түсірген. Мүсіндердің қандай мақсатта жасалуы мүмкін деген 

mailto:abdinur82@mail.ru

сауалдарға жауап іздегені оның ғылыми еңбектерінде баяндалған. Оның 

ізінше П.П. Семенов-Тянь-Шанскийде тас мүсіндерге сипаттама жазған. 

Олардың ерекшеліктеріне көңіл аударған. 

В.А. Каллаур, И.И. Аничков, И.А. Кастанье сынды әуесқой 

археологтардың еңбектерінде де еліміздің түкпір-түкпірінен кездесетін тас 

мүсіндер жайлы ақпараттар берілген. Өлкетанушылар тас мүсіндердің 

суреттерін қағазға түсіріп, сипаттамаларын жасаған. Өкініштісі сол тас 

мүсіндер орнатылған ғұрыптық құрылыстарға сол кезеңдерде көңіл 

бөлінбеген.  

В.В. Бартольд тас мүсіндер жайындағы мәліметтерді жинақтап 1893 

жылы зерттеу еңбегінде мүсіндерді мерзімдеуге байланысты өз ойын ортаға 

салды. Тас мүсіндердің этномәдени тұрғыда кімдерге тиесілі екендігін 

болжаған ой тұжырымдады. В.В. Бартольдтың пікірі бойынша байырғы түрк 

тайпалары VI–VIII ғасырларда ғұрыптық ескерткіштеріне тас мүсіндер 

орнатқан, ал одан кейінгі кезеңде IX–X ғасырларда қарлұқтар орнатқан. 

Тас мүсіндерді зерттеуді А.Н. Бернштам басқарған ғалымдар 

жалғастырды. Жетісу өңірінен табылған тас мүсіндерді зерттеу нәтижесінде 

ғалым оларды VI–VIII ғасырларға тән ескерткіштер деп ой қорытқан. А.Н. 

Бернштам тас мүсіндерді жерлеу ескерткіштерімен байланыстырып 

қарастыруға көңіл бөлген. Алғашында ғалым тас мүсіндерде «біршама 

мықты жау» бейнеленген болуы мүмкін деген болжам айтады. Мүсіндердің 

жүйелеп зерттеу жұмыстарын жүргізген. 

1960 жылдары Жетісу өңіріндегі тас мүсіндерді зерттеуді Я.А. Шер 

қолға алған. Зерттеуші бұрын белгісіз болған 40 мүсінді тауып ғылыми 

айналымған енгізген. Тас мүсіндерді нақты жүйеге түсірген үлкен еңбек 

жарық көрді. К. Байбосынов Жамбыл облысы өңіріндегі тас мүсіндер 

жайындағы мәліметтерді жинақтап альбом түріндегі кітапшаны жариялады. 

А. Досымбаева 1987 жылдан бастап Меркі және Шу өңіріндегі түрктік 

ғұрыптық ескерткіштерді кешенді зерттеу және сақтау, насихаттау 

жұмыстарын жүйелі түрде жүргізді. Меркі өңірінің тас мүсіндерін сипаттаған 

ғылыми еңбек жарияланды. Осы жолдардың авторы 2004 жылданы бастап 

Жайсан және Меркі түрктік ғибадатханаларында жүргізілген археологиялық 

кешенді зерттеу жұмыстарына А. Досымбаеваның жетекшілігімен қатысып 

отырды. Ғұрыптық ескерткіштерге жүргізілген зерттеу жұмыстарынан кейін 

ескерткіштерді қалпына келтіру жұмыстары атқарылды. 

 

ӘДІСНАМА 

Археологиялық ескерткіштерден алынған мәліметтерді салыстырмалық 

әдіспен зерделеу тәсілі қолданылды. Методолгиялық тұрғыда тарихи 

сабақтастық принціптерін қарастыру оң нәтижесін берді. Археологиялық 

материалдарды этнографиялық мәліметтермен байланыстыра және 

салыстыра зерттеу әдістеріде пайдаланылды.  

ТАЛҚЫЛАУ  

Еуразия кеңістігіне ерте орта ғасырларда кеңінен қанат жайған түркі 

тайпаларының ғұрыптық және жерлеу ескерткіштерін кешенді зерттеу сол 

дәуірдің этномәдени тарихын зерделеуге негіз болады. Еліміздің кең 

алқабынан табылып зерттелген ғұрыптық ескерткіштер құрамына түркі 

кезеңіне тән ғұрыптық қоршаулар және сол қоршауларда тігінен орнатылған 

тас мүсіндерден тұратыны анықталды. Ғұрыптық қоршаулардың батыс 

бөлігінде орын тепкен жерлеу орындары кешеннің құрамдас бөлігі болып 

табылады. Жерлеу орындарына және ғұрыптық ескерткіштерге тас қашап 

орнату дәстүрі сонау палеометал дәуіріне дейінгі кезеңдерден бастау алады. 

Адамзаттың дүниетанымдық көзқарастарының өзгерістерге ұшырап 

дамуының нәтижесінде қалыптасқан діни ұстанымдарға негізделген ата-баба 

культі және культтік-еске алу салтының қағидаларына сай, тас мүсіндерді 

жасау мен орнату дәстүрінің гүлденуі ежелгі түрк кезеңіне сәйкес келеді. 

Ә.Х. Марғұлан Орталық Қазақстан территориясынан табылған түрік 

қағанатына тән тас мүсіндерді зерттеу барысында «Олар көбінесе қола 

дәуірінің ескерткіштері сақталған жерлермен қабаттасып отырады. Қай 

жерде қола дәуірінің тас шарбағы кездессе, соның қасында түрік 

қағанатының кезінде (VI-VIII ғғ.) орнатылған тас шарбақ пен тас мүсіндер 

тұрады» - деген пікірді айту арқылы мәдениет сабақтастығының ғасырлар 

бойы жалғасып жатқандығын нақты көрсетеді. Мүсіндерді зерттеу 

нәтижесінде жарияланған ғылыми еңбектерден тас мүсіндердің жасалуына, 

түріне қарап халық арасында мүсіндерді «Баба тас», «Қос батыр», 

«Кемпіртас», «Келінтас», «Адамтас» және т.б. атаулары болғанын аңғарамыз. 

Ғасырлар бойы күн мен желдің өтінде, қар-жаңбырдың астында тұрған бұл 

ескерткіштер сақталу дәрежесі әртүрлі жағдайда бүгінгі күнге жеткен. 

Облыстық, аудандық және қалалық музейлер қорында жинақталған тас 

мүсіндер де ғылыми тұрғыдан жан-жақты зерттеуді қажет етеді. 

Байырғы түрк дәуірінің тас мүсіндері Қазақстан, Қырғызстан, 

Моңғолия, Алтай, Хакасия, Тыва, Шығыс Түркістан, Ішкі Моңғолия және т.б. 

жерлерде кең таралған, қазіргі таңда белгілі мүсіндердің жалпы саны екі 

мыңнан астам. 

Мүсіндерде адамдардың антропологиялық келбетімен қатар сол 

кезеңде пайдаланған бұйымдарын, киімі, әшекей бұйымы, қаруы мен қимыл-

қозғалысы да айқын бейнеленген. Мәселен, тас мүсіннің көп жағдайда 

белбеуіне ілініп тұрған қалпында бейнеленетін қанжар тәрізді қарудың 

немесе қылыштың пішіні ескерткішті нақты мерзімдеуге негіз болады. Ер 

адамдардың құрметіне арналған мүсіндерде бейнеленген сақал, мұрт және 

шаш үлгісі оның жас шамасын, сонымен қатар қоғамдағы әлеуметтік 

дәрежесінің қандай болғанын болжауға мүмкіндік береді. 

Ата-баба рухын қастерлеп, оның аруағына тағзым ету салты 

халқымыздың тұрмыс қазанынан қайнап шыққан ежелгі дәстүр екендігіне 

дәлел болатын материалдық және рухани құндылықтар жетерлік. Ш. 

Уәлиханов өзінің ғылыми еңбектерінде мүсіндік туындыларға ерекше көңіл 

бөлген. Мәселен оның «Қырғыз-қайсақтардың мазарлары мен ежелгі 

мәдениет жайлы» атты ғылыми еңбегінде: «Күмбездің іргесінде пішіні 

азиятқа келетін, кеудесінде алқасы, қолында кіндік үстіне таяу ұстаған 

әлдеқандай құтысы бар төрт мүсін қойылған» - деп тас мүсіндерді сәулет 

өнерімен тікелей байланыстырып қарастырған. Дегенмен, ол кезеңде 

көптеген тарихи-археологиялық ескерткіштердің, оның ішінде тас 

мүсіндердің мән-мағнасына жауап табылмаған, сыры ашылмаған еді. Орхон 

жазуында тас мүсіндерді «Мәңгі тас», «Ер мәңгісі» - деп аталғандығы 

анықталғаннан кейінгі уақытта мүсіндердің қандай мақсатта 

орнатылғандығы белгілі болды. Білге қағанға қойылған ескерткіште оның 

баласы Иоллық тегін: «Әкем Қағанға балбық тіктім», - деп жазылуы тас 

мүсіндердің ата-баба рухына арналған мәңгі ескерткіштер екендігіне нақты 

дәлел болды. 

Байырғы түрк дәуірінің археологиялық жәдігері болып табылатын тас 

мүсіндер көбіне бабалар аруағын еске алу және аруақтарға арнап құрбандық 

шалуға арналған ғұрыптық құрылыстарда орнатылған. Мақала авторы Шу 

өңірінде орналасқан Мерке және Жайсан түрктік ғұрыптық 

ғибадатханаларындағы кешенді зерттеу жұмыстарына он жылдан астам 

уақыт қатыса жүріп, тас мүсіндерді зерттеуде толық мәлімет алу үшін 

ескерткішті ғұрыптық құрылыстармен және табиғи ландшафтпен 

байланыстыра зерттеу нақты нәтижелер беретіндігіне көз жеткізді. 

Ерте ортағасырларға тән тас мүсіндері бар ғұрыптық ескерткіштерді 

топографиялық тұрғыдан зерттеу жұмыстарының нәтижесі бұл 

ескерткіштердің таулы жерлердегі өзен жағаларындағы террассаларда, 

табиғаттың қолайлы және әсем ландшафтарына орналасу заңдалығын 

көрсетеді. Осы орайда, қазақтың халық ертегілерінде кездесетін «далада 

жүріп адассаң, молалы жерде су болады, сулы жерде ел болады» - деген сөз 

тіркесінің тамыры тереңде жатқанын көруге болады. 

Мерке түрктік ғұрыптық-мемориалды кешенінде тас мүсіндердің 

негізгі бөлігі орташа көлемдегі тастардан үйілген қорған типтес ғұрыптық 

құрылыстардың шығыс жағына орнатылған. Биік таулы алқаптардың тегіс 

жазықтарында орын алған қорған типтес ғұрыптық құрылыстардағы тас 

мүсіндер екі қолымен кіндік тұсында ыдыс ұстаған кісінің бейнесін 

көрсетеді. Мерке ғұрыптық кешені аумағында бүгінгі күні жетпістен астам 

тас мүсін табылған. Мүсіндердің басым бөлігі әйел мүсіндері. Тас мүсіндер 

орнатылған ғұрыптық құрылыстар орналасқан территорияларда жартас 

суреттері, рулық таңбалар, руна жазулары және ғұрыптық альтарлардың 

табылуы ескерткіштерді бір-бірімен байланыстыра зерттеуді талап етеді. 

Тарихи ескерткіштер табиғаттың ең қолайлы, жайлы жерінде орналасқан. 

Яғни, түрктер бабаларына арнап жасаған ескерткіштерді бейнебір Көк 

Тәңіріне жақын орналастыру ұстанымын ұстанған тәріздес. 

Шу өңірі, Жайсан даласындағы Кіндіктас тауынының солтүстік – батыс 

беткейіндегі далалы аймақта орналасқан мәдени мұралар көптеген ғұрыптық 

және жерлеу құрылыстарынан, жартастарда бейнеленген суреттер мен рулық 

таңбалардан тұрады. Жайсан түрктік ғибадатханасындағы тас мүсіндер 

ғұрыптық қоршаулардың шығысында орнатылған. Ғұрыптық қоршаулар тас 

плиталарды қырынан қою арқылы төртбұрышты пішінде жасалған. Зерттеу 

жұмыстары барысында ғұрыптық қоршаулардың бірнеше үлгіде 

жасалынатыны анықталды. Яғни, жеке дара тұрған жалғыз қоршау, 

жұптасып қатар орналасқан екі ғұрыптық қоршау және оңтүстік-солтүстік 

ось бойымен созыла, қатарласа орналасқан үш немесе бес, алты қоршаудан 

тұратын түрлері бар. Ғұрыптық қоршаулардың іші ірілі-ұсақты тастармен 

толтырылған. Қоршау ішіне толтырылған тастардың астында өртенген мал 

сүйектерінің қалдықтары және жебе ұштары қойылғандығы анықталды.  

Жайсан 1, Жайсан 14, және Қарақыстақ 18 ескерткіштерін зерттеу 

барысында ғұрыптық қоршаулардан табылған жебе ұштарының бірін-бірі 

қайталамайтын үлгіде жасалынған болуы зерттеушіні қызықтырады. Себебі, 

қарастырылып отырған кезеңде Он оқ тайпалары немесе Он оқ елі деген 

атаудың болғаны анық. Ескерткіштердің әр жерде белгілі реттілік пен 

топтасып шоғырлануы, әр рудың өздерінің марқұмдарын жерлейтін және 

солардың рухына тағзым ететін орындары болған тәріздес. Сондағы 

ғұрыптық қоршауға біздің Оқ мынадай болған деп жебе ұшын арнайы 

қалдырған ба деген ой келеді.  

Жайсан және Мерке түрктік ғибадатханаларындағы тас мүсіндер 

орнатылған ғұрыптық ескерткіштерді жүйелі түрде зерттеу жұмыстары 

нәтижесінде Шу өңірінде ерте ортағасырларда жасаған халықтың 

дүниетанамын, діни жоралғыларын, рухани және материалдық мәдениетін 

қалпына келтіруге негіз болатын археологиялық деректер жинақталды. 

Тас мүсіндерді зерттеуші В.Д. Кубарев Орталық және Орта Азия 

территориясынан табылып, зерттелген түрк дәуірінің тас мүсіндерінің басым 

бөлігін схемалы түрде және қарабайыр түрде жасалынған мүсіндер 

құрайтынын айтады. Ерекше мәнерде, сапалы жасалынған тас мүсіндер 

қағандардың және қоғамда әлеуметтік дәрежесі жоғары болған тұлғалардың 

рухына арналып жасалынғандықтан, мұндай мүсіндер салыстырмалы түрде 

аз кездеседі. Ежелгі түрктердің мемлекеттік басқару жүйесінің ең басты 

іргетасы – «Тәңір-Адам-Жер» үштігі болған көне тәңіршілдік дүниетаным 

негізінде қалыптасқан. 

Тас мүсіндерде және ғұрыптық қоршаулардың жалпақ плита 

тастарында рулық таңбалардың болуы жерге иелік етудің ерекше үлгісі 

болып табылатындай. Бабалары иелік еткен жерге бабаларына арнап 

Мәңгілік ескерткіш орнатып, оған өз таңбасын қашау арқылы және өзінің 

жебесін қою арқылы келешек ұрпаққа Ұлан ғайыр даланы мұрагерлікке 

қалдырған. Жадымызда сақталған осы қасиет қазіргі таңда да шөлді, шөлейт 

жерлерді қараусыз қалдырмай қоныстанып отыруға негіз болғандай. 

Еліміздің шөлейт аймақтарындағы табиғи жағдайдың тұрмысқа 

қолайсыздығына қарамай мал – жанын бағып отырған кісілердің негізгі 

ұстанымдарының бірі бабаларымыздың зиратын қараусыз қалдырмай, оларға 

құран бағыштап отыруымыз қажет деген ұстаным болып табылады. 

Ерте ортағасырлық кезеңмен мерзімделетін жерлеу орындары мен 

ғұрыптық ескерткіштерінің құрамдас бөлігі болып табылатын тас мүсіндерді 

жан-жақты талдап зерттеу, түбі бір түркі халықтарының шығу тегі және 

халық ретінде қалыптасу кезеңдеріндегі тарихи үдерістерді зерттеуде орын 

алған ақтаңдақтарды жоққа шығаруға негіз болатын құнды мәліметтер 

береді.  

ВАЖНОСТЬ КОМПЛЕКСНОГО ИЗУЧЕНИЯ РИТУАЛЬНЫХ 

ПАМЯТНИКОВ ТЮРКСКОГО ПЕРИОДА. 

 

Аннотация. В статье рассматриваются особенности комплексного исследования 

тюркских ритуальных памятников и каменных изваяний. Автор статьи обращает 

внимание на важность изучения наконечников стрелы, найденных в процессе 

исследования памятников Жайсан и Каракистак. 

THE IMPORTANCE OF A COMPREHENSIVE STUDY OF RITUAL 

MONUMENTS OF THE TURKIC PERIOD. 

 

Annotation. The article features a comprehensive study of Turkic funeral monuments 

and stone sculptures. The author draws attention to the importance of studying the 

arrowheads found during the research of monuments to Zhaisan and Karakistak. 

Keywords: Turkic, stone sculptures, Zhaysan, Merken, scientific fence, archeology, early 

Middle Ages, monuments. 

 


